Հուլիսի ֆլեշմոբի խնդիրների լուծումներ
Առաջին մակարդակ

1. Կշեռքի մի նժարին դրված է 6 միանման դեղձ, իսկ մյուսին՝ 3 միանման անանաս: Եթե անանասներից մեկը տեղափոխենք դեղձերի մոտ, ապա կշեռքի նժարները կհավասարակշռվեն: Քանի՞ դեղձ է կշռում մեկ անանասը:

Սրբուհի Ներսիսյան
Գոհար Սմբատյան
Սովորողներին խնդիրը կբացատրեմ նկարելու միջոցով։ Առաջին նկարում` կշեռքի մի նժարին դրված է 6 միանման դեղձ, իսկ մյուսին՝ 3 միանման անանաս: Նժարներից մեկը ուր դրված են անանասներն ավելի ծանր է։
Երկրորդ նկարում անանասներից մեկը կտեղափոխեմ դեղձերի մոտ,  կշեռքի նժարները կհավասարակշռվեն: Քանի՞ դեղձ է կշռում մեկ անանասը հարցը պարզանում է, եթե նժարի երկու ծայրերից հեռացնում ենք մեկական անանաս և կշեռքը մնում է հավասարակշռված, ապա ստացվում է, որ մի անանասը կշռում է այնքան, որքան վեց դեղձը միասին։ Այս խնդրում կարևոր է մրգերի միանման լինելը։
Տաթև Թամազյան
Խնդիրը սովորողների հետ միասին կկարդանք, կխոսենք կշեռքների տեսակների մասին: Խնդիրը կլուծենք Paint նկարչական ծրագրով նկարելու եղանակով: Կնկարենք նժարով կշեռք: Նորից կընթերցենք խնդրում նշված պայմանը և կնկարենք կշեռքի մի նժարին՝ 6 միանման դեղձ, իսկ մյուսին՝ 3 միանման անանաս: 
Հաջորդ նկարում անանասներից մեկը կնկարենք դեղձերի մոտ. այդպիսով  կշեռքի նժարները կհավասարակշռվեն: Նկարում կշեռքի երկու նժարներն էլ պետք է հստակ երևան հավասարակշռված տեսքով: 
Որպեսզի հասկանանք, թե քանի՞ դեղձ է կշռում մեկ անանասը, կշեռքի յուրաքանչյուր նժարից կհեռացնենք մեկական անանաս: Այսպիսով հասկանալի է, որ մեկ անանասի կշիռը հավասար է վեց դեղձի կշռին: 
Հասմիկ Ղազարյան
Պատասխան` 6: 

2. Տասը հարկանի շենքի 10-րդ հարակում 2 բնակիչ է ապրում, իսկ յուրաքանչյուր նախորդ հարկում` վերևինի համեմատ 2 բնակիչ ավելի: Քանի՞ բնակիչ է ապրում առաջին հարկում:

Կարող ենք նկարել տասհարկանի շենքը՝ յուրաքանչյուր հարկում նկարելով 2-բնակիչ ավելի, քան նախորդ հարկում է, ապա հաշվել և տեսնել, որ առաջին հարկում ապրում է 20 բնակիչ։ Կամ կարող ենք հաշվել 2-ական՝ զույգ թվերով։

Լիլիթ Սահակյան
Խնդիրը սովորողների հետ կկարդանք, առաջին հերթին կքննարկենք կարևոր պայմանները։ Որից հետո խնդիրը կարող ենք սովորողների հետ լուծել՝ նկարելով Paint  նկարչական ծրագրով 10 հարկանի շենք։ Սկսենք 10-րդ հարկից բնակեցնել բնակիչներին՝ հաշվի առնելով խնդրում  կարևոր  մի  պայման՝  10-րդ հարկում ապրում է երկու բնակիչ, իսկ յուրաքանչյուր նախորդ հարկում՝ 2-ով ավելի, այսինքն՝ 10-րդ հարկի նախորդ հարկերում բնակիչներին բնակեցնելեիս պետք է 2 բնակիչով ավելի բնակեցնենք։ Այսպես՝ ստացվում է, որ եթե 10- րդ հարկում ապրում է 2 բնակիչ, ապա  9-րդ հարկում ապրում է 4 բնակիչ, 8- րդ հարկում՝ 2-ով ավելի՝ 6 բնակիչ, 7-րդ հարկում՝ 8, 6-րդ հարկում՝ 10, 5-րդ հարկում՝ 12, 4-րդ հարկում՝ 14, 3-րդ հարկում ՝ 16, 2-րդ հարկում՝ 18, 1-ին հարկում` 20 բնակիչ։
Խնդիրը սովորողների հետ կլուծենք նաև  երկրորդ տարբերկով։ Սովոորղների հետ դասարանում կվերցնենք 10  աթոռ, որոնք պայմանական կլինեն մեր շենքի հարկերը։ Հաջորդաբար կդասավաորենք աթոռները։ Սովորողները կգան ,  կկանգնեն աթոռների մոտ։ 10-րդ աթոռի մոտ 2 սովորող, 9- րդ աթոռի մոտ՝ 4  սովորող, այսպես մինչ առաջին աթոռը կամ հարկը։  Այսպես՝ սովորողները իրենք կհաշվեն իրենց, վերջում կպարզեն առաջին աթոռի մոտ կամ առաջին հարկում քանի սովորող կանգնեց։ Նույնը կարող ենք անել 10 սեղանի շուրջ նստելով։
Մարգարիտ Հովնանյան

Սկզբում Paint նկարչական ծրագրով կնկարենք շենքը, հարկերը առանձնացնելով։ Հետո վերևից կսկսենք հաշվել և նկարել բնակիչներին։ Քանի որ 10-րդ հարկում ապրում է 2 բնակիչ, ուրեմն 9-րդ հարկում կապրի 4 բնակիչ։ Եվ այդպես երկու բնակիչ ամեն հարկում ավելացնելով կհասնենք, առաջին հարկ, որտեղ ապրում է 20 բնակիչ։
Այս խնդիրը կարելի է նաև լեգոներով լուծել։ Լեգոներով կառուցել շենք և վրան նկարել բնակիչներին։
Աշխեն Թադևոսյան
Խնդիրը կփորձենք լուծել տեխնոլոգիական հմտություններ կիրառելով, այն նաև կդառնա որպես կառուցողական խաղ։
Լուցկու հատիկներով կպատրաստենք շենք, որը կունենա 10 հարկ։
10-րդ հարկում կդնենք 2 մարդուկի փոխարինող փոքրիկ փայտիկներ և ամեն ներքևի հարկում կկրկնապատկենք` 2-ով կավելացնենք մարդուկների քանակը, կստացվի

Լուսինե Բարխուդարյան
Պատասխան` 20:
3. Թոմն ու Ջերին կանգնած են իրարից 20 քայլ հեռավորության վրա: 10 վայրկյանում Թոմը վազում է 10 քայլ, իսկ Ջերին՝ 8 քայլ: Ի՞նչ հեռավորություն կլինի նրանց միջև 1 րոպե հետո, եթե Թոմը վազում է Ջերիի հետևից, իսկ Ջերին փախչում է:

Սեպտեմբերին սովորողների հետ խնդիրը կբեմադրենք, կխաղանք։ Երկու սովորող Թոմի և Ջերիի փոխարեն կկանգնեն իրարից 20 քայլ հեռավորության վրա։ Առաջին սովորողը 10 քայլ առաջ կգա, իսկ երկրորդը՝ 8 քայլ։ Քանի որ 1 րոպեն 60 վայրկյանն է, իսկ խնդրում ասվում է, որ 1 րոպե հետո ի՞նչ հեռավորություն կլինի նրանց միջև, ապա կստացվի․
10վրկ-18քայլ

20վրկ-16քայլ

30վրկ-14քայլ

40վրկ-12քայլ

50վրկ-10քայլ

60վրկ-8քայլ

Կարինե Մամիկոնյան

Արաքս Հովհաննիսյան
Այս խնդիրը շատ կհետաքրքրի սովորողներին, քանի որ խնդրի հերոսներն իրենց սիրելի մուլտհերոսներն են: Այս խնդիրը կարելի է խաղի վերածել և դպրոցի բակում խաղալ:

Տղաները կլինեն Թոմը, իսկ աղջիկները՝ Ջերրին: Վերհիշեցինք, որ մեկ րոպեն 60 վայրկյան է:  60 վրկ.-ում  Ջերրին կանի 6 հատ 8 քայլ (8+8+8+8+8+8=48 քայլ): Իսկ Թոմը այդ նույն 60 վրկ.-ում կանի 6 հատ 10 քայլ (10+10+10+10+10+10=60քայլ): 
Այսքանը հաշվելուց հետո սովորողները կկանգնեն այնպես, որ Թոմի և Ջերրիի միջև լինի 20 քայլ հեռավորություն: Յուրաքանչյուր խումբ  հաշվով կկատարի քայլերը: Քանի որ Թոմը նաև պետք է հաղթահարի իրենց միջև եղած 20 քայլը, կստացվի, որ երբ Ջերրին անի իր 48-րդ քայլը, Թոմը 8 քայլ հեռու կլինի Ջերրիից:

Այսինքն՝ միայն հաշվելով սովորողները կկարողանան հեշտությամբ լուծել այս խնդիրը:

Խնդիրը սովորողների հետ  խաղալուց հետո փոքրիկ տեսանյութ կպատրաստենք(եթե լավ ստացվի ☺️):

Ծաղիկ Գասպարյան

Այս խնդիրը լուծելիս, նախ  կկրկնենք ժամը, րոպեն, վայրկյանը: Խնդիրը կլուծենք  նկարելով:

Paint ծրագրում կնկարենք Թոմին և Ջերիին, որոնց միջև սկզբնական հեռավորությունը 20 քայլ էր: Թոմը 10 վայրկյանում գնում է 10 քայլ, իսկ Ջերին 10 վայրկյանում գնում է 8 քայլ, քանի որ խնդրում հարցնում է, թե մեկ րոպե հետո նրանց միջև  ի՞նչ հեռավորություն կլինի, կհիշենք, որ 1 րոպեի մեջ կա 60 վայրկյան, իսկ 60-ի մեջ կա 6 հատ 10 վայրկյան, այսինքն Թոմը 1 րոպեում կանցնի 60 քայլ(6x10=60), իսկ Ջերին՝ 48 քայլ(6x8=48): Քանի որ նրանց միջև սկզբում կար  20 քայլ հեռավորություն, ուստի այդ 20 քայլը գնալով պակասել է՝ 20-12=8:

Արմինե Մնացականյան

Պատասխան` 8: 

4. Ընտանիքում կա չորս երեխա՝ էրիկը, Մանեն, Գևորգը և Անին: Նրանք 4, 5, 8 և 10 տարեկան են: Անին փոքր է Մանեից: Գևորգի և Անիի տարիքների գումարը պարզ թիվ է, այսինքն՝ գումարը բաժանվում է միայն մեկի և ինքն իրեն: Քանի՞ տարեկան է Էրիկը:

Սովորողներից 4-ին կտանք նշված անունները, կամ խնդրի պահանջը կհամապատասխանեցնենք իրենց անուններին:

Նախ կառանձնացնենք խնդրի 2 պայմանը՝ Անին պետք է Մանեից մեծ լինի, Գևորգի և Անիի տարիքների  գումարը պետք է լինի պարզ թիվ:

Կվերհիշենք որոնք են պարզ թվերը:(Թվեր,որոնք ունեն 2 բաժանարար՝ 1-ը և ինքը)

4,5,8,10 թվերի զույգերը հերթով կգումարենք , որպեսզի գտնենք պարզ թիվը, այն է՝ 8 և 5, այսպիսով գտանք Գևորգի և Անիի տարիքները, ըստ խնդրի. Անին փոքր է Մանեից, մենք ունենք 2 տարիք՝ 4 և 10, ուստի Մանեն 10 տարեկան է, հետևաբար՝ Էրիկը 4 տարեկան:

Ազնիվ Մանուկյան

Կարող ենք 4 շրջան գծել գրատախտակին, կամ փեյնթում: Անունները մեջը գրել: Կարևոր է հասկանալ` որ թվերի գումարի դեպքում կստանանք պարզ թիվ,որը կբաժանվի իր և մեկի վրա: Գևորգին ու Անիին կգրենք 5 և 8, կարևոր չէ` ով է 5 տարեկան, ով` 8: Խնդրում ասվում է, որ Անին Մանեից փոքր է, այսինքն` Անին թե 5, թե 8 տարեկան լինելու դեպքում եթե Մանեից փոքր է, նշանակում է,որ Մանեն 10 տարեկան է: Ստացվում է, որ Էրիկը 4 տարեկան է:

Տաթև Սահակյան

Մի շարքով փոքրից մեծ կդասավորենք 4,5,8,10 թվերը, այնուհետև կկատարենք գումարման գործողություն բոլոր հնարավոր զույգերով:

4+5=9

4+8=12

4+10=14

5+8=13

5+10=15

8+10=18

Կխոսենք պարզ թվերի մասին, որ կան թվեր, որոնք հնարավոր է բաժանել միայն իր վրա և  1-ի։
Քանի որ մենք դեռ բաժանում չենք անցել, Paint նկարչական ծրագրով կատարում ենք բաժանումը նկարելու միջոցով:

Միայն 13 թվի դեպքում է, որ հնարավոր է 2 եղանակով կատարել բաժանումը:

Այսպիսով` Գևորգի և Անիի տարիքների գումարը 13 է: 5 և 8 թվերին համապատասխանող տարիքները Գևորգինն ու Անիինն են։
Քանի որ Անին էլ փոքր է Մանեից, ուրեմն Մանեն 10 տարեկան է, իսկ Էրիկը՝ 4 տարեկան:

Վերջում էլ խաղային մեթոդով կքննարկենք:

Լենա Վարդանյան
Սկզբում կխոսենք այն մասին, թե ինչ է պարզ թիվը: Տրված թվերը հերթով գումարելով՝ կփորձենք ստանալ պարզ թիվ: Գումարման արդյունքում պարզ կլինի, որ 5-ի և 8-ի գումարն է պարզ թիվը: Պարզ թիվը գտնելուց հետո պարզ է դառնում, որ Անին և Գևորգը  մեկը՝  5, մյուսը 8 տարեկան են: Հետո կնայենք խնդրի մյուս պայմանը՝ Անին փոքր է Մանեից, այսինքն Մանեն 10 տարեկան է, Էրիկը՝ 4:
Լուսինե Գասպարյան

Պատասխան`4: 

5. Ալեքն ու Ալեքսը զույգ երեխաներ են, նրանց փոքր եղբայր Լեոն ուղիղ 4 տարի փոքր է նրանցից: Այս տարի մայրիկը նրանց երեքի ծննդյան տորթերի վրա միասին շարեց 23 հատ մոմ: Լեոն քանի՞ տարեկան դարձավ:

Քանի որ Ալեքն ու Ալեքսը զույգ եղբայրներ են նրանց  տորթերի մոմերի քանակը պետք է նույնը լինի։ Մենք կպատրաստենք 3 հատ տորթ (գաթա, կեքս) և կունենանք 23 հատ մոմ։ Ենթադրենք Լեոն մեկ տարեկան է, մեկ մոմը կտեղադրենք Լեոյի տորթի վրա, քանի որ Ալեքն ու Ալեքսը 4 տարով մեծ են Լեոյից իրենց տորթի վրա կլինի 5 հատ մոմ՝ 5 հատ Ալեքսի տորթի վրա, 5 հատ Ալեքի։ Մեր ձեռքում կմնան մոմեր, ուրեմն Լեոն մեկ տարեկան չէ։ Կավելացնենք ևս մեկ մոմ, Լեոն կլինի 2 տարեկան, իսկ Ալեքն ու Ալեքսը 6 տարեկան։ Լեոյի տորթի վրա կավելացնենք ևս մեկ մոմ, կստացվի 3 հատ մոմ Լեոյի տորթի վրա, 7 հատ Ալեքսի, 7 հատ Ալեքի։ Կրկին կավելացնենք մեկական մոմեր կստանանք 4 հատ մոմ Լեոյի տորթի վրա, 8 հատ Ալեքսի, 8 հատ Ալեքի։Մեր ձեռքում կմնա 3 հատ մոմ, որոնք հավասար կբաժանենք։ Կստացվի 9 հատ մոմ Ալեքի, 9 հատ Մոմ Ալեքսի և 5 հատ մոմ Լեոյի տորթի վրա։ Կտեսնենք, որ Լեոն դարձավ 5 տարեկան։ 
Լիանա Ռոզիկյան

Նախ սովորողների հետ կքննարկենք խնդրի յուրաքանչյուր կետ: Կանդրադառնանք պայմաններին և հետո կհասկանանք, թե ինչ է պահանջվում մեզանից: Խնդրի առաջին և կարևոր պայմանն այն է, որ Ալեքն ու Ալեքսը զույգ են: Սովորողներից շատերի համար պարզ կլինի, թե ինչ է զույգը, մի մասն էլ չի հասկանա: Կբացատրենք, որ զույգ են այն երեխաները, ովքեր քույր կամ եղբայր են և ծնվել են միևնույն տարեթվին և օրը: Որից հետո հենց իրենք կասեն, որ Ալեքն ու Ալեքսը միևնույն տարիքի են:

Հաջորդ պայմանը այն է, որ ունեն իրենցից 4 տարով փոքր եղբայր:

Մյուս կարևոր պայմանն է, որ մայրիկը երեքի ծննդյան օրը տորթերի վրա ընդհանուր շարել է 23 մոմ: 
Մեզանից պահանջվում է, պարզել, թե քանի տարեկան են, նրանցից յուրաքանչյուրը: 

Նախ սովորողներն իրենք կբացատրեն, թե ինչու է մայրիկը հենց 23 մոմ դասավորել տորթերին` Բոլոր երեխաների տարիքի գումարին համապատասխան մոմերի քանակն է: Կմեկնաբանենք, որ Ալեքի և Ալեքսի մոմերի քանակը պետք է լինի հավասար, իսկ նրանց փոքրիկ եղբոր մոմերի քանակը ամենաքիչը պետք է լինի 4 հատ: Հետևաբար 23 մոմից 4-ը կհանենք Լեոնի ծննդյան մոմ: Կստացվի` 23-4=19: Ստացվեց 19, քանի որ 19-ը չի բաժանվում 2 հավասար մասերի, իսկ մենք գիտենք, որ Ալեքի և Ալեքսի մոմերի քանակը պետք է լինի հավասար, հետևաբար 19-ը մոմը չի կարող լինել նրանց մոմերը: Կհանենք 1 մոմ և կավելացնենք Լեոի մոմերին, կստացվի, որ Լեոն դառնում է 5 տարեկան, իսկ զույգ եղբայրների տարիքային գումարը լինում է 18: 18-ը բաժանվում է 2 հավասար մասերի` 18:2=9: Այսպիսով զույգ եղբայրները դառնում են 9 տարեկան, իսկ նրանց եղբայրը 5 տարեկան: Վերջում կստուգենք, Ըստ խնդրի պայմանի, պետք է ստացվի, որ նրանց տարիքային տարբերությունը 4 տարի է` 9-5=4:

Մոնիկա Տոնոյան

Լուսինե Պետրոսյան Գ.

Քանի որ Լեոն ուղիղ 4 տարի փոքր է իր զույգ եղբայրներից, նախ 23-ին  գումարելով 4՝ փորձենք հավասարեցնել եղբայրների տարիքը՝ 23+4=27:

Այնուհետև 27-ը կբաժանենք 3-ի՝ զույգ եղբայրենի տարիքը իմանալու համար՝ 27:3=9: Լեոյի տարիքը իմանալու համար 9-ից կhանենք ավելացրած 4-ը՝ 9-4=5:

Պարզեցինք, որ զույգ եղբայրները 9 տարեկան են, իսկ Լեոն՝ 5:

Սաթենիկ Սիմոնյան

Պատասխան` 5: 

6. Գործարանի շուրջօրյա (24 ժամ) հսկողությունն ապահովելու համար հավասաչափ աշխատում են 6 պահակներ: Շաբաթական քանի՞ ժամ է աշխատում յուրաքանչյուրը, եթե միաժամանակ հերթապահում են 2 պահակ:

Նախ պարզենք,թե մի օրում քանի ժամ է հերթապահում նրանցից յուրաքանչյուրը։ Քանի որ միաժամանակ 2 պահակ է հերթապահում, հետևապես 3 զույգ է աշխատում օրեկան։
24-ը եթե բաժանենք 3-ի կստանանք 8։ Իմացանք, որ օրեկան 8 ժամ է հերթապահում։Եթե 8-ը բազմապատկենք շաբաթվա օրերով` 7-ով, կստանանք 56։
Հռիփսիմե Առաքելյան
Երեկ կարդացինք խնդիրը, քննարկեցինք, հասկացանք, թե ինչ է պահանջվում: Այնուհետև սովորողների առաջարկով թիմերի բաժանվեցինք և յուրաքանչյուր թիմ պետք է ներկայացներ իր լուծումը: 

 Նախ ասեմ, որ սկզբում լավ առիթ էր կրկնել զույգ, կենտ թվերը, շաբաթվա օրերը, ինչպես նաև թե քանի ժամ ունի մեկ օրը, քանի րոպե ունի մեկ ժամը ,քանի  վայրկյան մեկ րոպեն...

Թիմերից մեկը խնդիրը լուծեց հետևյալ կերպ.

-Ընկեր Քրիստինե, մենք էսպես ենք հաշվել,-ասաց Եվա անունով մեր սովորող-ճամբարականը,- հերթապահողները 6 հոգի են, 6-ի մեջ էլ կա 3 զույգ, իսկ օրն էլ ունի 24 ժամ, ուրեմն նախ կհաշվենք, թե մեկ օրը քանի՞ ժամ է հերթապահել ամեն մի զույգը: Այսինքն 24-ը բաժանում ենք 3-ի և տեսնում, որ ամեն զույգը 24 ժամվա մեջ հերթապահել է 8 ժամ, կամ որ նույն է նրանցից յուրաքանչյուրը հերթապահել է 8 ժամ: Այնուհետև հիշում ենք, որ մեկ շաբաթվա մեջ կա 7 օր, կամ 7 հատ 24 ժամ, բազմապատկում ենք դրանք իրար , որպեսզի տեսնենք, թե շաբաթը քանի ժամ ունի.  7x 24 =168 `  168 ժամ, ապա 168 ժամը բաժանում ենք 3 զույգերի միջև ու տեսնում, որ յուրաքանչյուր զույգ, կամ զույգի  յուրաքանչյուր անդամ մեկ շաբաթում հերթապահել է 56 ժամ:

Մյուս թիմն էլ առաջարկեց այս տարբերակը.

-Ընկեր Քրիստինե, Քանի որ, հերթապահողները 6 հոգի են կամ  3 զույգ, օրն էլ ունի 24 ժամ, ուրեմն 24-ը կբաժանենք երեք զույգերի միջև ու կտեսնենք, որ յուրաքանչյուր զույգ մեկ օրում հերթապահել է 8 ժամ, իսկ մեկ շաբաթվա մեջ կա 7 օր, ուրմեն պետք է յուրաքանչյուր օրվա  կամ 24 ժամվա մեջ  զույգերի կատարած հերթապահության ժամերը բազմապատկել  մեկ շաբաթում եղած օրերի թվին, ասյինքն 8 անգամ 7, տեսնում ենք, որ ստացվում է 56, այսինքն յուրաքանչյուր զույգ կամ զույգի յուրաքանչյուր անդամ 7 օրում հերթապահել է 56 ժամ:

Քրիստինե Հովսեփյան

Աղջկաս՝ Արփիի հետ փորձեցի լուծել հետևյալ տարբերակով․
7 հատ 24 հատանոց աղի ձողիկների կապեր առանձնացրեցինք միասին, հետո առաջարկեցի դրանք բաժանել երեք տուփերի մեջ։ Առաջինը տատիկի ու պապիկի համար, երկրորդը՝ մայրիկի ու հայրիկի, երրորդը՝ քույրիկի ու եղբոր։ Հերթով կապերը վերցրեցինք ու հաշվելով դասավորեցինք տուփերի մեջ, յուրաքաչյուր տուփում եղավ 56 հատ աղի ձողիկ։

Քանի որ հինգ ու կես տարեկանի հետ գործ ունեի, և երեխան դժվար էր պատկերացնում օրվա 24 ժամը և շաբաթվա օրերի հստակ քանակը, այդ պատաճառով իմ միջամտությունը շատ էր։ Այսինքն՝ ձողիկներ ու տուփերի քանակը առանձնացրեցի ես, իսկ Արփիին բաժին հասավ հաշվելն ու տուփերում հավասար քանակությամբ տեղավորելը։

Մանուշակ Աբրահամյան
Պատասխան`56: 

7. Մաթեմատիկայի մայիսի ֆլեշմոբը մեկնարկեց մայիսի 26-ին, ժամը՝ 19:00-ին և ավարտվեց մայիսի 30-ին (օրվա վերջ): Որքա՞ն տևեց: 

Խնդիրն ավելի պատկերավոր դարձնելու համար Paint ծրագրով կնկարենք ժամացույց և մայիս ամսվա օրացույցը։

Օրացույցի վրա կնշենք մայիսի 26-ը և մայիսի 30-ը։ Սովորողների հետ կհաշվենք, թե քանի օր տևեց ֆլեշմոբը։ Կտեսնենք, որ 5 օր է լինում։

Նկատենք, որ մայիսի 26-ին ֆլեշմոբը սկսվել էր ժամը 19․00-ին։ Ժամացույցի օգնությամբ կհաշվենք, թե ժամը 19․00-ից մինչև օրվա ավարտը քանի ժամ է լինում։ Կտեսնենք, որ 5 ժամ է ։
Տեսնում ենք, որ մայիսի 26-ին ֆլեշմոբը տևել է 5 ժամ, ուստի անհրաժեշտ կլինի մտապահել 5 ժամը և հաշվել հաջորդող օրերի քանակաը (27, 28, 29, 30)։

Խնդրի լուծումը շարունակելով պատասխանը կհաշվենք ժամերով (24 + 24 + 24 + 24 + 5 = 101 ժամ)։
Մարիամ Խաչատրյան

Խնդիրը լուծելուց առաջ նախ կծանոթանանք խնդրի հետ՝ կարդալով այն։ Նորից կանդրադառնանք օր, ժամ, րոպեներ հասկացություններին։ Օրացույցի օգնությամբ կարող ենք նշելով հաշվել, թե քանի՞ օր տևեց/քանի որ օրացույցային օրեր են անցել/։

Այսպես - 

Մայիսի 26 - մայիսի 27 - 1օր

Մայիսի 27 - մայիսի 28 - 2 օր

Մայիսի 28 - մայիսի 29 -  3 օր

Մայիսի 29 - մայիսի 30 - 4 օր

Այսպիսով տեսնում ենք, որ այն տևել է 4-օր։ 

Քանի որ խնդրում նշված չէ, թե ո՞ր ժամին է ավարտվել, մենք կենթադրենք, որ այն կարող է տևել մինչև մայիսի 31-ը, որը սկսվում է հենց կեսգիշերն անց։ Այսպիսով կհաշվենք նաև 19։00 -ից մինչև 00։00-ն ընկած ժամանակհատվածն արդեն ժամերով։

Հաջորդականության սկզբունքով այն կդասավորենք իրար ետևից և կհաշվենք նաև տևած ժամերը ․
19։00 - 20։00 - 1 ժամ

20։00 -  21։00 - 2 ժամ 

21։00 -  22։00 - 3 ժամ

22։00 - 23։00 - 4 ժամ

23։00 -  24։00 - 5 ժամ։

Ունենալով նշված պատկերը կհաշվենք մաթեմատիկայի ֆլեշմոբի տևողությունը, որն հետևյալն է՝ 4 օր և 5 ժամ։

Կարինե Խառատյան

Նելլի Թովմասյան
Պատասխան`4 օր և 5 ժամ կամ 101ժամ: 

8. Տատիկին գաթա թխելու համար անհրաժեշտ էր 100 գրամ շաքարավազ, 150 գրամ ալյուր և հավասար քանակությամբ սոդա ու վանիլ: Քանի՞ գրամ վանիլ էր անհրաժեշտ, եթե բոլոր պարագաները միասին 300 գրամ էին:

Խնդիրը հետաքրքիր կլինի լուծել հատկապես գործնականում: Սովորողների հետ կպատրաստենք գաթա և կօգտագործենք խնդրում բերված տվյալները:

Քանի որ պարագանները 300 գրամ էին, որից 100 գրամը շաքարավազ էր, իսկ 150 գրամը ալյուր, նախ  ամբողջից կհանենք այդ երկու պարագաների զանգվածները:

300-100-150= 50 գրամ
Ստացվում է, որ 50 գրամը վանիլ և սոդա է՝ հավասար քանակությամբ: Կմնա միայն այն բաժանել երկու հավասար մասի և ստանալ 25 գրամ յուրաքանչյուրից:  

Որպեսզի հասկանանք սովորողները խնդիրը հասկացան թե ոչ, կարող ենք բերել նմանատիպ խնդրի օրինակ: Ունենք 50 գրամ վանիլ, ինչքան շաքարավազ, ալյուր և սոդա է անհրաժեշտ վերևի գաթայից պատրաստելու համար:

Սիդոնյա Վիրաբյան

Խնդիրը կլուծենք խոհանոցում` ավելի գործնական և տեսանելի լինելու համար։ Լավ առիթ է ծանոթանալու կշեռքին և խոհանոցային գործունեությանը: 
 Սովորողները իրենց հետ կբերեն կշեռքներ։  Կօգտվենք նաև դպրոցի մեծ կշեռքներից: Կսկսենք  ուսումնասիրել այն: Կտարբերենք էլեկտրոնային, սլաքավոր, թաթավոր կշեռքները։ Կսովորենք կշռել գրամով, կիլոգրամով։ Այնուհետև կսկսենք տարբեր իրեր կշռել և գրանցել։ Այս ամենից հետո կկարդանք խնդիրը, կքննարկենք և կսկսենք կշռելով առանձնացնել մեզ անհրաժեշտ նյութերը.

շաքարավազ -100 գ

ալյուր -150 գ

Առանձնացնելուց հետո 100գ շաքարավազն ու 150գ ալյուրը  կկշռենք և կիմանանք, որ միասին 250գ են։ Այնուհետև կտեսնենք թե քանի՞ գրամ բաղադրիչ է պակասում  գաթա թխելու համար։ Երբ գտնեն, որ 50գ է պակասում, կսկսենք այն բաժանել երկու հավասար մասերի։ Կարող են յուրաքանչյուր կողմում դնել երկու 10գ և մեկ 5գ, կամ հինգ հատ 5գ և այլն։ 

Կստանանք շաքարավազ -100 գ, ալյուր -150 գ, 25գ սոդա,  25գ վանիլ։

Արմինե Գյոնջյան

Պատասխան`25: 

9. Մեկ բաժին մրգային աղցան պատրաստելու համար անհրաժեշտ էր 2 խնձոր, 1 բանան, 5 ելակ և 7 կեռաս: Յուրաքանչյուր մրգից քանի՞ հատ էր անհրաժեշտ Աննային, որպեսզի իր և երկու ընկերուհիների համար նույն աղցանից պատրաստի:
Առաջին դասարանում այս խնդիրը մենք կնկարենք, կխոսենք մրգերից։ Լավ առիթ է paint նկարչական ծրագրով աշխատելու։ Կզարգացնեմ տհտ գործիքների կիրառումը։ Սկզբում կնկարենք Աննայի բաժին  մրգերը, հետո կնկարենք նաև երկու ընկերուհիների բաժինները։ Կարող ենք նաև սովորել ծրագրի copy-pest աշխատանքային գործիքը և կրկնօրինակել Աննայի մրգերը։ Վերջում կհաշվենք , թե որքան ստացվեց։ 

Այս խնդիրը կտանեմ նաև խոհանոց և կպատրաստենք մրգային աղցան, այստեղ էլ կհաշվենք, թե որքան միրգ պահանջվեց։
Լուսինե Պետրոսյան Ռ.

Պատասխան`6 խնձոր, 3 բանան, 15 ելակ, 21 կեռաս: 

10. Մայրիկը լվացքի մեքենայում 9 զույգ տարբեր գույնի գուլպա լվաց: Մայրիկը, լվացքն ավարտելուց հետո, առանց նայելու ամենաքիչը քանի՞ գուլպա պետք է մեքենայից հանի, որպեսզի դրանց մեջ գոնե մեկ զույգ գուլպա ամբողջանա: 

Խնդիրը պատկերավոր կերպով հասկանալու համար, սովորողները կարող են կատարել տեխնոլոգիական աշխատանք՝ ըստ խնդրի պայմանների: Կվերցնենք 9 տարբեր գույնի գունավոր թղթեր և կկտրենք գուլպայի տեսքով պատկերներ: Կվերհիշենք, կքննարկենք զույգ հասկացությունը, կտեսնենք, որ 9 զույգը կլինի է 18 հատ: Կքննարկենք խնդրի պահանջը՝  ամենաքիչը քանի՞ գուլպա պետք է մեքենայից հանել, որպեսզի դրանց մեջ գոնե մեկ զույգ գուլպա ամբողջանա: Ամբողջանալու համար պետք է հանել նույն գույնի երկու գուլպա՝ այսինքն մեկ զույգ: Քննարկենք հանելու տարբերակները: Կտեսնենք, որ 18 գուլպայից հնարավոր հենց երկրորդ  քայլից կազմել զույգ, սակայն հնարավոր է 9 քայլով հանել 9 տարբեր գույնի գուլպա, քանի որ օգտագործել ենք 9 գույն, երբ գույների տեսակներն ավարտվեն, տասներորդ քայլով տասներորդ գուլպան կլինի նախորդ հանված գուլպաներից մեկի գույն և կկազմի զույգ:

Անահիտ Մելքոնյան

Խնդիրը կարդալուց հետո, առաջին քայլով անդրադառնանք զույգ հասկացությանը, փորձենք գտնել մեր շրջապատում, բացի գուլպաներից էլ ի՞նչն է զույգով (օրինակ՝ կոշիկ, ձեռնոց և այլն)։  Երկրորդ քայլով անդրադառնանք գուլպաներին, հաշվենք քանի հատ գուլպա կա, եթե 9 զույգ է, ուրեմն կլինի 18 հատ գուլպա։
Եթե մայրիկը առանց նայելու հանի երկու գուլպա, հնարավոր է ամբողջանա զույգը, հնարավոր է նաև, որ գուլպաները զույգ չկազմեն։ Եթե հանի չորս գուլպա,  հնարավոր է ամբողջանա զույգը, հնարավոր է նաև, որ գուլպաները զույգ չկազմեն։ Եթե հանի վեց գուլպա,  հնարավոր է ամբողջանա զույգը, հնարավոր է նաև, որ գուլպաները զույգ չկազմեն։ Եթե հանի 8 գուլպա,  հնարավոր է ամբողջանա զույգը, հնարավոր է նաև, որ գուլպաները զույգ չկազմեն։ Եթե հանի 10 գուլպա, ապա գոնե մեկ զույգ կամբողջանա։ 
Մերի Գրիգորյան
Խնդիրը կփորձեմ ներկայացնել առաջին դասարանում:

Կկարդանք խնդիրը նախադասություն առ նախադասություն բացատրելով, հասկանալով: 

Նախ կփորձենք հասկանալ ինչ է զույգը: Կբացատրեմ հենց գուլպաների, կոշիկների օրինակով: Դասարանում շատ ենք ասում զույգերով կանգնել: Իրական կկանգնեն զույգերով և կհասկանանք, որ երկու հոգին մեկ զույգ է, կամ էլ երկու հատ գուլպան մեկ զույգ է: Այստեղ կհասկանանք որն է զույգը: 

Խնդիրը լուծելու համար, նախ 9-ը զույգը կփոխարինեմ 2 զույգով: Դասարանում կխաղարկենք խնդիրը՝ գուլպաները փոխարինելով մատիտների: Քանի որ 2 զույգ մատիտը դա 4 մատիտն է, այն կգցեմ տուփի մեջ և կառաջարկեմ առանց նայելու հանեն: Կփորձարկենք բոլոր հնարավոր դեպքերը: Կհասկանանք, որ պետք է հանենք անքան մատիտ, որքան գույն կա և ավելացրած մեկ մատիտ էլ, որպեսզի վստահ լինենք, որ նույն գույնի մեկ զույգ ենք հանել: Հետո 2  զույգը կփոխարինեմ 3, 4 , 5 ...9 զույգերի և կգտնենք օրինաչափություն: 

Այսինքն 9 զույգ գուլպայի դեպքում մայրիկը կհանի 9+1 = 10 գուլպա: Այստեղ շատ հետաքրքիր կլինի, երբ հարց տրվի, իսկ 16, 17,18... զույգ գուլպայի դեպքում քանի՞ գուլպա պետք է հանի, որ մեկ զույգ ամբողջանա՝ 16+1, 17+1,18+1: Երբ խնդրի օրինաչափությունը կռահում ես, արդեն մեծ թվերի դեպքում էլ հեշտ է լինում:

Վարսիկ Աթոյան

Պատասխան`10: 

